
2010, yanul, 1. 

FLENEF BEVÜNETIK VOLAPÜKA 

Tü del 1-id yanula, yela 2010. 

 

O Volapükaflens valöpo! 

Yeli Nulik mu läbiki oles! Konsäl obik pro yel nulik no leduton obe. Leduton otdialane Arturo 

Alfandari, kel ädeadom bü yels ömik. Filosop oma binon mu balugik. Ekö on: 

1. Löfolsös ladöfiko kemenis olsik. 

2.  Dakipolsös natäli fredaladälik, e smililolsös. 

3. Sukolsös vobedi, keli löfols, e läükolsös ote bosi fredaladäla. 

Kim äbinom-li hiel Arturo Alfandari? Äbinom man, kel ävilom gudükumön voli. Äbinom man, 

kel ilifädom yelis tepikün e bludikünis jenava menätik. Ab to valikos, neai äperom kani fredima. Äs 

obs, äcedom ladöfiküno, das volapük öbinon dini gudik ad balön menis alsotik da vol. Sekü atos, 

äsludom ad lautön püki bevünetik oka. Püki at änemom eli „Neo.” Ab, äs lautan onik, el „Neo” 

ädeadon. Jinos, das no älabon flenis, kels ävilons kälön oni. In tef at, no glömolsös, das pük somik 

plöpon danü steifüls flenas oka. 

Datuvans pükas bevünetik votik mödadilo älaboms desini ad balön menäti dub pük dialik, ab el 

Alfandari älabom disini ad gudükumön pösodi alik büä ökanoy gudükumön voli lölik. 

If alikan obas kanon löfön kemenis obas äs obs it, (e atos no binon ai vobed fasilik); if anikan 

olas kanon binön fredaladälik ko smilil pro mens votik; if vobed, keli dunobs, fredükon obis — täno 

binobs mens liegikün. 

Valikosi gudikün oles ed olikanes 

sedom 

Ralph 

2010, febul, 1. 

FLENEF BEVÜNETIK VOLAPÜKA 

Tü del 1-id febula, yela 2010. 

O Volapükaflens valöpo! 

Fat oba, kel ädeadom bü yels za kildegs, änitedälom vemo tefü kaenav. Jenöfo om it idatuvom 

pömömi, kel äbinon nulädikum ka pömöms ettimo pegeböls. Id älabobs televidömi, danü om, dü 

yels gölik mageda at. Äbinom kaenal skilik, ed äjuitom ai ad dunön sperimäntis alsotik. 

Da tumyel teldegid elogobs progedis gretikum kaenavik ka büo. Ekömobs jenöfo se timäd, dü 

kel täv äjenon love tal e mel, jü timäd lutatäva skutilemofik; jü timäd dü kel motor nifilükamik ninü 

vab nen jevod reigon lifi obas; jü timäd dü kel mans fino estepoms sui mun, ed anu steifüloms ad 

nüdranön dibikumo ini leval. 

If fat oba äkanom gekömön isio tü tim at, öbinos din stunidabik pro om; öcödom, das kaenav 

adelik idunon milagis! 

Ab bevü milags alsotik adelik, milag bal no nog ejenon. Spikob dö nelab püka neudik ad balön 

menis zänedik da vol. Püki bal menefe bal. Säkäd bevüpükik menefa no epubon ebo anu. Dabinon 

sis yels lemödik. Ab do kaenans kanoms lükömön lü mun, do kaenans kanoms dunön milagis votik 

alsotik, no nog ekömon tim ad daoptön püki neudik ad balön menefi lölik, kel öbinon vo milag 

gretikün! 

Ekö jenöf nenoamovik! E kikodo-li? Nets nämädikum vola vilons, das pük okas vedonös pük 

bevünetik. Tü del seimik ba ogalikons-la! Kin sevon-li osi! 

Valikosi gudikün oles ed olikanes. 

R. Midgley 

Flenef Bevünetik Volapüka 

2010, mäzul, 1. 

FLENEF BEVÜNETIK VOLAPÜKA 

Tü del balid mäzula, yela 2010. 

O Volapükaflens valöpo! 

Dist vü Volapük e püks netik binon, das püks netik no binons fasiliks ad lärnön, bi dalabons 

nenomotis so mödikis, noe tefü gramat, abi tefü vödastok. Ven vilob tuvön vödi nepesevöl, samo in 

Deutänapük, mutob sukön oni in vödabuk gretik. 

Volapük no dalabon fikuli somik. Neodob te sukön vulavödi, e de vöd at kanob stukön vödi 

tefik ma noms tikavik. 

Ven logoy vödabuki obas sleniki, sagoy: Vödabuk at no kanon ninükön vödis saidik ad gudiko 

notodön belifotis valik menefa. Vödabuk püka obik binon vo gretikum! 

Ekö buäd püka mekavik. Bi sevobs konfidiko ad fomön vödi bal de vöd votik, e bi sit legudik 

foyümotas e poyümotas leadon obes votöfön sinifi vödas ad kotenükön neodis pükik obas, no 

neodobs spadi lemödik in vödabuk. Votaflano stuk vödas nulik binon äs ventür stigedöl. 

Dub atos pakuradobs ad gudiko suemön sinifi vödas, kelis gebobs. Jenöfo mödikans no 

suemons sinifi vödis pluuneplu mödikis; ab ven stukoy vödis, mutoy suemön sinifi otas, voto vöd 

pejaföl no obinon vöd gudik. Danü vödastok smalikum Volapüka, pöt nulik somik palofon obes in 

tef at. 

Gramat tikavik e vödastok nomik vo binon bened gretik obes. 

Valikosi gudikün oles ed olikanes 

R. Midgley 

Flenef Bevünetik Volapüka 

2010, prilul, 1. 

FLENEF BEVÜNETIK VOLAPÜKA 

Tü del 1-id prilula, yela 2010. 
O Volapükaflens valöpo! 

Sagoy, das net nämik dabinon stabü famül. Net alik binädon säsantiko me famüls, kels binons 

bumablögs veütik ota. Famüls nämik mekons nämikis netis. 

In famül lärnoy lärnodis veütikün lifa. Utan, kel kömon de famül gudik, binon buädi gretik 

nete, bi sevom ad kobolifön püdo ko kemens oka e ad fruto keblünön skilis oka ad dünön sogädi in 

valem. 

I lärnoy vödis balid püka netik in famül. Cils vifiko lärnons lomänapüki. Ab ömikna pals cilas 

no labons netäti ot. In tef at, cils labons pöti ad lärnön, plä lomänapük, püki telid, kelosi dunons nen 

fikul gretik. 

Is in Greta-Britän dabinon län vemo smalik nemü Velsän, kela pük lifon nog. To mäted 

Linglänapüka, igo pöjuts in pasetatims, pük Velsänik neai edeadon. E kikodo-li? Kodü famül, kel 

egaledon oni love tumyels. In Velsän cils mödik lärnons Velsänapüki balido, bi binon pük famüla. 

Sevoy gudiko, das cils vifiko olärnons Linglänapüki poso. Ye if no lärnons Velsänapüki in famül as 

pük balid, mögos, das neai olärnons oni. 

I Sperantapük lofon sami frutik obes. „Denaskaj Esperantistoj” binons jenöfot lifa. Lärnoy 

lomänapüki ad kosädön ko flens, calasvists, otlänans valemo; ab me Sperantapük lärnoy ad kosädön 

ko ret menas da vol, danü famül. 

Valikos blöfon veüti famüla in tef at. Famül gudik kanon noe dugälön sifani gudik, abi nunani 

volapüda medü pük bevünetik! 

Valikosi gudikün oles ed olikanes 

sedom Ralph 

2010, mayul, 1. 

FLENEF BEVÜNETIK VOLAPÜKA 

Tü del 1-id mayula, yela 2010. 

O Volapükaflens valöpo! 

Enu äbetikob vobi nätäpretanas. In Noganükam Netas Pebalöl (NNP), nets nulik vedons limans 

noganükama at, seko nätäpretans ai mödikums pasukons ad nätäpretön püki seimik de pük seimik 

votik. Äsä gudiko odasuemols, fräds tefik binons gianagretiks. Dabinons anu tums nätäpretanas, 

num kelas glofon ai. 

Mutob sagön, das stunidob jäfüdisevans at, bi vob no binon fasilik. Flanü votik ye, lemesed 

nätäpretana binon mu gudik. Nendoto okösömikons ad spikäds e bespiks, kelis mutons vödiko 

nätäpretön, ab dunons vobi at lemödo — seko vobod ovedon fasilikum. Ab skil nätäpretana binon 

skil patik. Alikan obas no dalabon legivoti pükas. 

Ab ven betikobs moni lemödik, keli segivoy ad davedükön atosi, süadükobs-li, das no dabinon 

mod gudikum ad bejäfön dini? Noe tefos eli NNP, abi dinäds votik sümik, samo in juls, in kels 

lärnons studans, kels no ai dalabons sevi gudik püka pegeböl, e kels fovo no kanons lekonfidön 

nätäpretani. No binosöv-li gudikum ad labön püki telid neudik, keli lärnoy kobü lomänapük? Täno 

fikuls ya pemäniotöls nepubonsöv, ed alan kanonöv suemön odi. 

Ab… mödikans no plidonöv osi, samo, nätäpretans, kels no plu labonsöv vobi ko lemesed 

gudik. Ab pösods skilöfik somik suno tuvonsöv vobi difik, no-li? 

Too neai nefölobsös ad laodiko nunön cifodanes valöpo, das te pük telid neudik, fa valikans 

pezepöl, obinon med gudikün ad spälön lemödoti mona, ab mu veütikumo, ad balön menis valöpo. 

Valikosi gudikün sedom oles ed olikanes 

 



7 

2010, yunul, 1. 

FLENEF BEVÜNETIK VOLAPÜKA 

Tü d. 1-id yunula, yela 2010. 

 

O Volapükaflens valöpo! 

Spikobs suvo dö pük „bevünetik.” Ab pro obs, is in Vesüdän, kis tefon-li vödi : „bevünetik?” 

Tefon-li netis vola? Lenö! Nets at binons lölöfiko in vesüd. Seko vöd „bevünetik” no binon saidiko 

kuratik in tef at. Sötobs kuratikumo sagön: „pük bevünetik netas vesüdik.” 

Vol dalabon noe netis vesüdik, abi netis votik mödik, samo in lofüd, kela kuliv binon difik. 

Ömna, blufodobs ad cedön, das kuliv vesüdik binon veütikum ka kulivs votik, ab no gidetobs, bi 

kuliv länas votik binon mu veütik pro lödanef länas at, e no sötobs glömön osi. 

Slopans pükas „bevünetik” ömik obas pleidülons dö vöds „bevünetik,” kelis dalabons, ab vöds 

somik suviküno dekömons de vuls grikänapükik u latinapükiks. Seko miedükons gretiko sinifi 

bevünetöfa verik. 

In Lindän lurdut paspikon fa balions menas; lurduv i paspikon fa mens lemödik. Suemob, das 

dist cifik vü püks tel at binon jenöfo penamasit, voto binons ti äs pük bevünetik netas Lindänik. I 

sevobs, das Tsyinän dalabon püki, keli suemoy penäto, if no ai mudo. Kanobs verato sagön, das i 

pük at binon sot püka bevünetik love län mu veitik, ti kontinän. In pük vero bevünetik, i püks somik 

sötons papladulön tä spikanef otas. 

Ma nol oba, nek jünu eplöpon ad datuvön püki proporü püks cifik vola, noe Vesüdäna, abi 

Lofüdäna, nen spikön dö püks Sulüdäna e Nolüdäna. Utan, kel plöponöv ad datuvön püki somik 

binonöv datuvan püka bevünetikum, ka püks „bevünetik” adelik. Betikolsös oni. 

Valikosi gudikün oles ed olikanes 

sedom 

R. Midgley 

Flenef Bevünetik Volapüka 

2010, yulul, 1. 

FLENEF BEVÜNETIK VOLAPÜKA 

Tü del 1-id yulula, yela 2010. 

O Volapükaflens valöpo! 

Alikan obas sevon, das mon binon jenöfot lifa. Anikans dalabons moni mödik, votikans 

dalabons ti moni nonik. Fümo mon binon mu veütik. Vobans vola pasetons yelis mödik ad getön 

moni saidik ad kanön nulüdön famüli, ad kanön juitön boso lifi. Anikans dalabons moni so mödiki, 

das no sevons kisi dunön ko on; votikans dalabons moni, kelis egetons dub jäfeds no ai loniks. 

Jenöfo mon pledon rouli veütik valöpo. Ko mon kanoy dunön mödikumosi, ka nen on. 

Valikans sevons, das pük mekavik binonöv mu frutik ad balön menis vola. In tef at, püks 

mekavik valik dalabons deziri ot, sevabo: ad lofön püki oka ad pagebön as pük bevünetik. Ab ad 

propagidön püki somik, mon mödik binon zesüdik. Nen mon mödik no kanoy jenöfo dunön 

mödikosi. Fümiko nets gretik, kels vilons lofön vole pükis netik okas ad pagebön as püks 

bevünetik, dalabons buädi, bi dalabons moni mödik ad dedietön vobe at. 

Kosäd ko mens da vol binon disein püka bevünetik. I binon disein netas, kels vilons stäänükön 

fluni oka da vol. Nets somik lofons menes pötis gönik ad visitön onis, igo ad tuvön vobi lä ons ad 

lärnön püki netik fasilikumo e vifikumo. 

Ab nets gretik no dalabons buädis valik. Püks onas no paspikons valöpo da vol, e no binons so 

fasiliko lärnoviks äs püks mekavik. Bi püks mekavik no labons buädis netas gretik, mäted binon mu 

fikulik, e sekü atos mödikans eklemons otis. Ye to fikuls gretik somik, püks mekavik eplöpons ad 

kosükön menis noe neta bal, abi menis netas difik da vol. 

So, kisi mutobs-li dunön? Mutobs propagidön ai püki bevünetik neudik ad pagebön valöpo! 

Valikosi gudikün oles ed olikanes 

sedom 

Ralph. 

2010, gustul, 1. 

FLENEF BEVÜNETIK VOLAPÜKA 

Tü del 1-id gustula, yela 2010. 

O Volapükaflens valöpo! 

Gustul binon mul pro vakenans. Stom gudik, neits litikum, ledesir ad dunön dinis difik dü 

brefüp kodons mödikans ad päkön trökis e ad lifädön ventüris nulik. 

Mens alik neodons vakeni, e kikodo-li? 

Balido, vaken binon cein de rot kösömik. Ömikans sagons: No labob moni saidik ad pelön 

vakeni. In tef at, matans ko famül tuvons flani finenik fikuliki. Yunans, votaflano, tävons valöpio, 

bi no labons gididis somik. Do yunans tävons suvo lü tops fagoseatik vola, no cedobsös, das atos 

binon zesüdik ad vaken gudik. Cedoy tusuvo, das vaken gudik sekidon de mon mödik, ab atos no 

binon ai so, pato pro matans ko famül. Dü yels büik, sevob, das äspäloy moni nemödik alvigiko ad 

pelön vakeni dü hitüp. Cils koslogons vakeni alyeliko, e binon pöti gönik ad juitön vakeni famülik 

neglömovik. 

Telido, vaken binon tim livüpa; dü tim gretikün yela, mots mutofs kvisinön fidädis e lekluinön 

domi; fats binoms in voböp, cils binons in jul, ab dü brefüp alyeliko no neodoy dunön dinis somik - 

kanoy juitön oki ! 

Kilido, ekö pöt legudik ad kolkömön menis votik e ad kosädön ko ons, e pato pro obs, kels 

nitedälobs dö pük(s) bevünetik, dabinons kongreds e kobikams alsotik. Sperantapük labon kongredi 

gretik alyeliko äsi el Ido ed el Interlingua, kels jenöfükons kolkömis smalikum. Ed ifü no kanoy 

spikön pükis at, dabinons ai tidodems us pro primölans. Neläbiko Volapük no plu labon kongredis 

äs dü yels büik, ab seimüpo ün fütür . . kin sevon-li, va pöt gönik somik okömon dönu, u no? 

Valikosi gudikün oles ed olikanes 

sedom 

Ralph 

2010, setul, 1. 

FLENEF BEVÜNETIK VOLAPÜKA 

Tü del 1-id setula, yela 2010. 

O Volapükaflens valöpo! 

Suno juls oprimons yeli kadämik nulik. Pösods mödik ovisitons lärnodis alsotik ad dunön kisi-

li? Ad lärnön, klülabiko! Ab ad lärnön kisi-li? Ad reidön, ad penön, ad kalkulön. Ed osaidos-li atos? 

Dugäl verik binädon me daglof pösoda lölöfik, sevabo: 1) koapik; 2) tikälik; 3) lanöfik. 

Dil koapik binon mu veütik, bi lifobs in züamöp stöfik. Ab plä atos, dalabobs legivoti tikäla, e 

kanobs i tikön. Lätiko, labobs dili lanöfik. No sevobs mödikosi tefü dil at, ab nemödikans gebons 

oni, bi dub neküpäl ti eglömons legivoti somik. Ab pösod lölöfik sevon ad gebön dilis kil at sagato 

e netuiko. Pösod, kel pareigon fa dil bal no binon lölöfik, bi leigavet pösoda somik binon döfik. 

Dil koapik tefon koapi e dunodis ota. Samo, lif nimas e näsäkas binon löliko koapik. Ab binobs 

plu ka nims e näsäks. Too dabinons pösods, kels jäfikons cifo me koap. Danöfo binons nemödiks, 

bi mens mödikün i gebons dili tikälik okas : betikons dinis, studons, labons lifi täläktik. Tefü dil 

lanöfik, nemödikans jenöfo seividons oni. Neai tikons dö lif geilikum, dö tikamagots sublimik, dö 

rig lifa it; vögi ninik, kel geidon obis da lif, no lilons. 

Dugäl verik no jäfon me dil te bal dilas at, ab zeilon ad sevädükön tidäbi tefü dabin dilas nog 

telas. Sosus sevoy dö dabin otas, kanoy steifülön ad gebön onis ad fomön pösodi lölöfik, sevabo : 

ad dakipön baitoni vü ons ma veüt alik otas. Ekö vobod, kel anikna dulon dü yels mödik. 

 

Valikosi gudikün oles ed olikanes 

sedom 

Ralph 

2010, tobul, 1. 

FLENEF BEVÜNETIK VOLAPÜKA 

Tü d. 1-id tobula, yela 2010. 

O Volapükaflens valöpo! 

Menef stanon su sömit jafäda logädik. Sekü atos, labon gididis veütik. Gididon noe demü ret 

menäta, abi demü ret jafäda züo: jafots alsotik, äsi züamöp valemik. 

Duns menefa labons sekis, e seks somik kanons u födön, u distukön planeti obsik. 

Seks at ninädons i dunis netik, id utis bevünetik. U nets kanons kevobön, u kanons lekomipön. 

Seks dunota balid binons gudiks; seks dunota votik binons jeikiks. 

Seks at ninädons i dunis pösodik alikanas. Ven kondötobs äs mens snatik, seks binons 

säsantiko gudiks, ab ven mikondötobs äs mens nesnatik, seks tefik binons badiks. 

Labiäl, jalud, lasiviäl e hetäd binons dins, kels dalabons sekis kruälik, e kelis mutobs ai 

mögiküno tadunön, bi seks otas binons nekredoviks. 

Alikans obas labons gididis somik. Propagidobs püki bevünetik ad püko balön voli, ab atos no 

binos saidik. No vilobs balön voli hetäda, ab voli vilöfa. Ad atos, pük bevünetik kanon pledön rouli 

veütik, ab verato sekidobs de mens vilöfik ad dunön balido veütikünosi, sevabo, ad gudiko 

sevädükön menefe lölik gididi binälik oka tefü sogäd valemik. 

Valikosi gudikün oles ed olikanes 

sedom 

Ralph 

2010, novul, 1. 

FLENEF BEVÜNETIK VOLAPÜKA 

Tü del balid novula, yela 2010. 

O Volapükaflens valöpo! 

Sog adelik binädon me mens alsotik; liegikans pladulons flani bal lemuik soga, e pöfikans flani 

lemuik votik. Ab vü flans tel at dabinons pluamanumans, sevabo: utans, kels fümo no binons 

pöfiks, ab votaflano, kels no binons liegiks. Too alikans mutons steifülön ad kobolifön püdo. 

Liegikans valemo dalabons buädi gretik in vol, bi dalabons moni, e mon kanon remön ti 

valikosi; pöfikans, votaflano, komipons ad lifön, bi suvo mon saidik defon ones. Ab mens zänodü 

klads tel at dalabons buädi ad no binön tu liegiks, e otüpo ad no binön tu pöfiks. Jenöfo ekö stad 

dialik! 

Suvo dalab mona mödik binon nebuäd, bi kanoy fasiliko lifädön lifi nefrutik, to lieg; abi 

pöfikanes monadef sädüton bätodis mödik, e rete menas, tämöf söton binön kikavöd. 

Da jenav reidoy dö mens pöfik, kels, dub vobiäl okas, evedons liegiks; i reidoy dö mens liegik, 

kels, dub lif nespälik, eperons valikosi. 

Mens dalabons stimiäli, e dub kaliet somik, kanons votafomön lifi, noe pro ons it, abi pro 

votikans. Sam gudik otosa binon datuvot püka bevünetik mekavik, kel ya ebalon mödikanis da vol. 

Do maged at no nog ebinon slüdik, ebinon too step veütik täva menefa jüi kosäd valemik. 

In tef at, binobsös danöfiks jenidanes obsik. 

Valikosi gudikün oles ed olikanes 

sedom 

Ralph 

KRITIDA-GLIDS 

Ralph Midgley (2010, dekul 25) 

FLENEF BEVÜNETIK VOLAPÜKA 

 

Tü d. 25. dekula, yela 2010 

 

O Volapükaflens valöpo! 

Ven spikobs dö kosäd bevünetik, spikobs dö jenöfot anuik. Kösömikobs sovemo ad jenöfot at, 

das ti eperobs sieni stuna obsik lo maged so stunik. Maged somik äbinon drim magifik dalefatas 

obsik, ab anu logobs vobädi drima omsik. 

Tü tim at, danü kaenav, vol evedon smalikum ka büo. 

Danü flitöms, kanobs tävön ünü düps ömik lü tops fagoseatik vola. 

Danü telefon e radion, mens kanons spikön odes love fagots legretik. Net bal spikon go fasiliko 

nete votik, igo su flan votik talaglöpa. 

Kritid binon i bevünetik, bi dalabon nuni bevünetik, nuni dialik, sevabo: püd menes vilöfik 

valöpo. 

E fino Volapük binon bevünetik, bi steifülon ad balön menis valöpo medü pük mekavik 

bevünetik. 

Sekü atos, vipob reidanes e slopanes valöpo : Kritidi Läbik e Bevünetiki! 

Valikosi gudikün oles ed olikanes 

sedom 

Ralph 

